
Alþingi ályktar að fela ríkisstjórninni að beita sér fyrir athugun á nauðsyn aðildar
Íslands að alþjóðastofnunum og samtökum, sem Ísland er nú aðili að, með það fyrir augum
að aðild verði sagt upp þar sem unnt þykir og ýtrustu hagsýni og sparnaðar gætt um þátttöku
í starfsemi þeirra stofnana sem þjóðinni er tvímælalaus hagur að áframhaldandi tengslum
við.

Greinargerð.
Í fjárlögum yfirstandandi árs hljóðar liðurinn 03-401 Alþjóðastofnanir upp á tæpar 70

milljónir króna. Auk þess eru víða í fjárlögum liðir með fjárframlög til alþjóðastofnana og
vegna þátttöku Íslands í alþjóðasamstarfi. Þar fyrir utan er svo ótalið og ómælt það fé sem
varið er til utanfara opinberra starfsmanna á vegum ýmissa stofnana ríkisins og ráðuneyta í
nafni alþjóðasamvinnu.

Aðild okkar að ráðum og nefndum, stjórnum og stofnunum alheimsins er oft illa
skilgreind og án sýnilegs tilgangs eða markmiða. Ekki er að sjá að svonefnd alþjóðasam-
vinna, sem einhvern tíma hefur verið tekin upp, geti hætt. Endimörk vaxtar eru ekki fyrir-
sjáanleg í þessum efnum. Með þessari tillögu er því beint til ríkisstjórnarinnar að nú verði
staldrað við á braut alþjóðasamvinnunnar og athugað hvert hún leiðir okkur, hvort allir
þessir 47 liðir, sem taldir eru upp í fjárlagalið 03-401, eru skynsamlegir, nauðsynlegir eða
æskilegir og verðir fjárveitinga.

Sumir telja það mikla nauðsyn fyrir fullvalda sjálfstætt ríki eins og Ísland að taka þátt í
hvers konar alþjóðasamvinnu. Sé það tákn þess að við séum jafningjar hvers sem er á
alþjóðavettvangi. Þessi viðleitni getur þó hljómað hjákátlega, ekki síst í ljósi þess að sumar
stórþjóðir velja og hafna í þessum efnum. Þekkt er t.d. úrsögn Bandaríkjamanna og Breta úr
UNESCO. Er það vissulega umhugsunarefni fyrir Íslendinga að þessar tvær vinaþjóðir
okkar skuli ekki telja þessa stofnun verða fjárveitinga og jafnvel verri en ekki til að túlka
þau menningar- og uppfræðslusjónarmið sem vestrænar þjóðir vilja helst að aðrir fái að
kynnast. Þvert á móti hefur viðgengist í kringum forstjóra stofnunarinnar hin versta spilling
og siðleysi fyrir utan ótrúlegt skrifstofubákn og starfsmannahald.

Í umræðum um tillögu flutningsmanna þessarar tillögu við afgreiðslu fjárlaga í vetur var
reynt að slá á þá strengi að ekki mætti hætta þátttöku í UNESCO vegna þess að Íslendingur
væri þar framámaður í einhverri undirnefnd. Slík er þessi lítilþægni að sé landinn
gjaldgengur og nothæfur til vinnu í alþjóðanefndum nægi það til að afsaka og réttlæta
fjárútlát til hinna undarlegustu alþjóðastofnana sem enginn veit hvort Ísland hefur hið
minnsta gagn af, né geti lagt eitthvað af mörkum til gagns.

Það hafa oft verið gerðar tilraunir til að draga úr kostnaði ríkisins af ferðum
starfsmanna þess til útlanda, en með of litlum árangri. Í svari fjármálaráðherra við
fyrirspurn á Alþingi nýlega komu fram fróðlegar upplýsingar, m.a. um tilefni utanferða á
vegum hins opinbera. Alþingi hefur ívetur verið beðið að samþykkja aðild Íslands að einum
þremur til fjórum alþjóðanefndum og ráðum. Flestar nýjar nefndir og ráð hafa í för með sér
kostnað. Gagnsemin er metin og rökstudd í greinargerð með þessum tillögum, en hver
metur gagnsemi og nauðsyn allra gömlu samstarfsnefndanna ?

ÞÓ að hér hafi verið bent á þann ört vaxandi kostnað sem íslenska ríkið hefur af
þátttöku í hinum ólíklegustu alþjóðasamstarfsnefndum er það ekki aðaltilgangurinn með
þessum tillöguflutningi. Meginmarkmiðið er auðvitað að farið sé ofan í saumana á því hvort
ýmsar alþjóðastofnanir starfi í samræmi við stefnu og hugsjónir Íslendinga og hvort öll
alþjóðasamvinna, sem einhvern tíma þjónaði tilgangi, er jafngagnleg um aldur og ævi.


